
Gernika suntsitua
Gernika, euskaldunen kultura-tradizioaren hiriburua eta herririk  

zaharrena, arras suntsiturik gelditu zen atzo arratsaldean, aireko eraso  
baten ondotik.

Georges L. Steer
The Times egunkaria, 1937ko apirilaren 27a

 Herri  hori  biziki  urrun da borroka-lerroetarik, 
eta  bonbardaketak  hiru  oren  eta  laurden  iraun 
zuen.  Denbora  horretan,  hiru  hegazkin  mota 
alemaniarrez  (Junkers   eta  Heinkel 
bonbaketariak,  eta  Heinkel  ihizi-hegazkinak) 
osaturiko  aire-ontzidi  indartsuak  gelditu  gabe 
bota zituen 450kg-ko bonbak, bai eta, kalkuluen 
arabera, 1kg-ko 3000 aluminiozko jaurtigai su-
eragile  ere.  Halaber,  ihizi  hegazkinak  herri 
hirigunearen  inguruan  hegan  aritu  ziren, 
goratasun apalean, pentzeetan gerizatzera joanak 
ziren  zibilen metrailatzeko. (...).

Gaur  arratsaldeko  bi  orenetan,  herrian  izan 
naizenean, ikuskizuna lazgarria zen,  oso-osorik 
erretzen  ari  baitzen.  (...).  Gau  osoan,  etxeak 
lurrera  erori  dira,  eta  karrikak  kolore  gorriko 
hondakin  multzo  luze  eta  zeharkaezinak 
bilakatu.

Bonbardaketa nola egin den, suntsipena nolakoa 
izan  den  eta  hegazkinen  helburua  kontuan 
harturik,  Gernikaren  kontrako  erasoak  ez  du 
parekorik  historia  militarrean.  Gernika  ez  zen 
helburu  militarra.  Herritik  kanpo,  gerra-
materiala  ekoizteko  fabrika  bat  dago,  eta  oso-
osorik gelditu da.

Gauza bera erran daiteke soldaduen bi kasernei 
buruz,  herritik  hurbil-hurbil  izanik  ere,  ez 
baitituzte  suntsitu.  Herria  biziki  urrun  dago 
borroka-lerroetarik. Iduri luke, biztanleria zibila 
iziarazi  eta  euskal  arrazaren  sorlekua  suntsitu 
nahi zutela bonbardaketa horien bidez. Gertakari 
guziek, ekintzaren egiteko hautatu duten eguna 
barne, uste hori baieztatzen dute.

1937ko apirilaren 26an, astelehenean,  arratsaldeko 4ak eta erditan hasi  zuten 
hegazkin erasoa.  Espainol,  Aleman eta Italiar faxistek Gernika  herria bonbardatu 
zuten.  Kondor  Legioa  (alemana)  eta  Aviazione  Legionarioko  (italiarra)  soldaduek 
herritar  xumeak,  zibilak,  erasotzera  etorri  ziren,  merkatu  egunez.  Izugarrizko 
sarraskia izan zen, 2000 pertsonatik gora hil zituzten eta herria arras suntsitu arte 
ari  izan  ziren  bonbak  botatzen.  Ihesi  joaten  ziren  jendeak  hegazkinez  ihiztatzen 
zituzten  metrailetaz   tirokatuz.  Etxeen  edo  eraikinen  %1ak  baizik  ez  ziren  zutik 
gelditu.

-1-



Irakurketa  azterketa

1- Non da Gernika? Mapan koka ezazu.
2- Noiz gertatu zen bonbardaketa?
3- Nork bonbardatu zuen? Zer helbururekin?
4- Zenbat hil izan ziren?
5- Nola hil zituzten ihes egin nahi zutenak?
6- Zenbat etxe gelditu ziren xutik?
5- Nork jakinarazi zioen mundu osoari?


